
Il-Kumitat iltaqa' fil-Parlament, il-Belt Valletta, fil-4.46 p.m.






MINUTI

Il-Minuti tal-Laqgħa Nru 12, li saret fit-22 ta’ Ġunju 2020, ġew ikkonfermati.



SMIGĦ FIR-RIGWARD TAN-NOMINA TA’ DR KENNETH VELLA GĦALL-ĦATRA TA’ AMBAXXATUR TA’ MALTA MHUX RESIDENTI GĦALL-ESTONJA U L-FINLANDJA

IĊ-CHAIRPERSON (Onor. Anthony Agius Decelis): Nilqagħkom għal din it-13-il laqgħa tal-Kumitat dwar il-Ħatriet Pubbliċi. 

Illum il-Kumitat għandu quddiemu n-nomina ta’ Dr Kenneth Vella għal Ambaxxatur ta’ Malta Mhux Residenti għall-Estonja u l-Finlandja, u aktar tard se jkollna n-nomina ta’ Dr Clive Aquilina Spagnol għall-ħatra ta’ Ambaxxatur ta’ Malta għall-Arabja Sawdija.

Insejjaħ lil Dr Kenneth Vella. 

Dr Kenneth Vella daħal fil-Kamra.

IĊ-CHAIRPERSON: Dr Vella, dan il-Kumitat Permanenti dwar il-Ħatriet Pubbliċi huwa mwaqqaf permezz tal-Att li jemenda l-Att dwar l-Amministrazzjoni Pubblika, Kap. 497. Skont dan l-istess Att, il-Membri jistgħu jagħmlulek mistoqsijiet supplimentari relatati mat-tweġibiet bil-miktub li inti bgħattilna għall-mistoqsijiet li kienu sottomessi lilek. Ninformak ukoll li, skont l-istess liġi, kemm-il darba l-Kumitat ma jipprovdix xort’oħra, il-mistoqsijiet u t-tweġibiet jiġu ppubblikati. 

Qabel niftaħ id-diskussjoni, nixtieq ninformak, Dr Vella, li din il-laqgħa qiegħda tiġi streamed live fuq il-website tal-Parlament, u eventwalment tiġi wkoll imxandra fuq it-television channel tal-Parlament. Għalhekk, dak kollu li jingħad huwa pubbliku. Rimarki. Dr Kenneth Vella.

DR KENNETH VELLA: Nirringrazzjakom tad-disponbilità u tal-ħin tagħkom. Kif tafu, fit-tweġibiet tiegħi għall-mistoqsijiet li ġentilment bgħattuli, bdejt nagħmel referenza wkoll għal xi xogħol li wettaqt, b’mod partikolari ma’ dawn iż-żewġ pajjiżi u anke ma’ pajjiżi oħrajn fil-passat fil-professjoni tiegħi fil-qasam edukattiv. Għalhekk b’referenza għat-tweġibiet li tajtkom, se nkun qed nagħmel ukoll referenza għal dokumentazzjoni li ppreparajt u li se nkun qed ngħaddilkom. Fiha hemm konferma ta’ dak li ktibt fit-tweġibiet tiegħi, speċjalment meta kont qiegħed inwieġeb mistoqsijiet relatati mal-esperjenza tiegħi fil-kamp diplomatiku. Nixtieq nagħti eżempji prattiċi, speċjalment fir-rigward tax-xogħol li wettaqt matul is-snin li għaddew, b’mod partikolari ma’ dawn iż-żewġ pajjiżi, li huma l-Finlandja u l-Estonja. Dawn huma kisbiet li rnexxielna nagħmlu ma’ dawn iż-żewġ pajjiżi. 

Fir-rigward tal-Finlandja rnexxielna nikkonvinċuhom biex fil-kamp edukattiv inniedu Malta app li ngħata b’xejn lill-edukaturi kollha Maltin fil-kamp tal-iskola primarja. Malta saret l-ewwel pajjiż li bbenefikat minn din l-app. Għamilt referenza wkoll għal taħriġ li tajna lill-istudenti, kif ukoll lill-adulti. F’din id-dokumentazzjoni hemm ukoll referenza għal intervista li kienet saritli ftit ilu relatata ma’ entitajiet oħrajn li jiena għint fuq bażi personali biex ikollhom kuntatt, speċjalment mal-Finlandja. 

Hemm ukoll korrispondenza li għaddiet fil-passat, b’mod partikolari anke mal-Ambaxxatriċi attwali tal-Finlandja għal Malta, u anke ma’ uffiċjal għoli mill-Estonja għall-edukazzjoni, li kont bdejt kuntatt magħha u konna qegħdin inħarsu biex inkomplu bix-xogħol tagħna minn Settembru 2020. 

Barra minn hekk, hemm ukoll referenza għal pajjiż ieħor, ir-Russja, li għalkemm mhuwiex direttament abbinat ma’ dawn it-tnejn, grazzi għal stedina li kelli f’Awwissu 2019, bħala pajjiż irnexxielna nġibu lejn Malta app li qed tintuża wkoll fl-iskejjel. Ovvjament, tifhmu li jien qed nagħfas l-aktar fuq l-edukazzjoni, minħabba li fuq bażi individwali sal-lum stajt naħdem l-aktar fil-qasam edukattiv. 

IĊ-CHAIRPERSON: X’se jkunu l-miri prinċipali tiegħek jekk tingħata din il-kariga?

DR KENNETH VELLA: Kif kont għidt anke fl-intervista, naħseb li kemm il-Finlandja kif ukoll l-Estonja huma żewġ pajjiżi fejn Malta jista’ jkollha potenzjal u tista’ tgawdi mill-kompetenza tagħhom. Fir-rigward tal-Finlandja, wieħed jista’ jkompli jespandi u jalabora ħafna fuq il-progress kbir li għamlu fil-qasam edukattiv. Il-Finlandja huwa ċentru ta’ eċċellenza fl-edukazzjoni. Fil-fatt, jiġu dejjem mal-ewwel pajjiżi f’eżamijiet internazzjonali bħal PISA u TIMSS. Però mhux biss. Fl-aħħar snin, il-Finlandja ħadmet ukoll u avvanzat b’mod partikolari fuq il-konċett ta’ waste to energy, f’dik li hija enerġija sostenibbli. Ħadmet u avvanzat ukoll f’oqsma oħrajn, b’mod partikolari f’oqsma teknoloġiċi. Min-naħa l-oħra, l-Estonja wkoll hija kkonsidrata bħala pajjiż li fil-qasam tat-teknoloġija, fil-qasam diġitali, fil-qasam tal-intilliġenza artifiċjali u fil-qasam tal-blockchain għandha ċerta kompetenza. Nemmen li Malta, b’kuntatt li tista’ tibni ma’ dawn iż-żewġ pajjiżi, tista’ tieħu kompetenza u tkompli tavvanza. Mill-esperjenza tiegħi, li ħdimt speċjalment mal-Finlandiżi u reċentament mal-Estonjani fl-aħħar snin, nista’ ngħid li huma żewġ pajjiżi miftuħa li jikkollaboraw ma’ pajjiżi oħrajn. Id-disponibilità tagħhom żgur li tista’ tgħin biex pajjiżi bħal tagħna jkunu jistgħu mhux biss jiffaċilitaw imma anke jgawdu mill-benefiċċju ta’ żewġ pajjiżi li huma miftuħa u li jistgħu jikkollaboraw ma’ pajjiżi oħrajn. 

Hemm oqsma oħrajn li wieħed jista’ jsemmi u li  fit-tweġibiet għall-mistoqsijiet li ġentilment għamiltuli, jien għamilt ukoll referenza għalihom. Insemmi, pereżempju, il-qasam tat-turiżmu għaliex personalment nemmen li t-turiżmu minn dawn iż-żewġ pajjiżi għadu ma ġiex sfruttat biżżejjed. Fir-rigward tal-Estonja, nafu li reċentement il-linja tal-ajru Ryanair bdiet titjiriet diretti minn dan il-pajjiż lejn Malta. Però, għall-inqas minn dak li rajt jien u meta nitkellem anke ma’ persuni minn dawn il-pajjiżi, jidher li l-promozzjoni u l-viżibilità ta’ pajjiżna f’dawn il-pajjiżi sal-lum mhijiex daqstant kbira. Anke miż-żjarat li kelli s’issa, speċjalment fil-Finlandja ... Irrid ninnota li s-servizz tal-linja nazzjonali tal-ajru Finlandiża, il-Finnair, meta s-sitwazzjoni tiġi għan-normal jopera lejn Malta darbtejn fil-ġimgħa. Però naħseb li t-turiżmu jista’ jkun sfruttat b’mod aħjar. 

IĊ-CHAIRPERSON: Grazzi. Aktar rimarki? L-Onor. Carmelo Mifsud Bonnici.

ONOR. CARMELO MIFSUD BONNICI: F’paġna 15 tar-risposti tiegħek tgħid: 

“Nemmen li kollaborazzjoni ta’ din ix-xorta se tkun ta’ ġid mhux biss għall-edukaturi, iżda anke għal professjonisti minn setturi oħra.” 

Tkompli tgħid li: 
“Fil-preżentazzjoni uffiċjali se ngħaddilkom ukoll email li tixhed il-komunikazzjoni ta’ bejnietna.”

Hawn qiegħda?

DR KENNETH VELLA: Għal liema mistoqsija qed tirreferi, jekk jogħġbok?

ONOR. CARMELO MIFSUD BONNICI: Għat-tielet mistoqsija li saret mill-Oppożizzjoni, in vista tal-fatt li kont involut f’numru ta’ proġetti edukattivi ma’ dawn iż-żewġ pajjiżi. Jekk mhux qiegħda miegħek ma jimpurtax, imbagħad tkun tista’ tibgħathielna. 

DR KENNETH VELLA: Hemmhekk kont qed nirreferi speċjalment għal pajjiż bħall-Estonja, fejn għandhom żewġ entitajiet, li hemm referenza għalihom f’waħda mill-emails li hi inkluża fil-preżentazzjoni li tajtkom. Qed nirreferi għall-Fondazzjoni INNOVE li l-Gvern Estonjan qiegħed jirriforma bħalissa. Din il-fondazzjoni oriġinarjament kienet ibbażata biss fuq l-edukazzjoni; però, dan l-aħħar u bħalissa, in vista ta’ Settembru 2020, se tkun qed tiġi trasformata bħala awtorità, fejn il-Gvern se jkun qiegħed jgħaqqad l-awtoritajiet edukattivi flimkien ma’ dawk relatati mad-dinja tal-industrija biex ikunu jistgħu jikkollaboraw aktar flimkien. Barra minn dan, kont qed nagħmel referenza wkoll - għalkemm ma żidthiex fit-tweġibiet - għal ftehim li kien iffirmat lura fl-2012 ma’ Malta, permezz tal-Kamra tal-Kummerċ ta’ Malta u l-Kamra tal-Kummerċ Estonjana. Mill-informazzjoni li waslitli, anke dan l-aħħar, għalkemm kien hemm kuntatti u saru diversi laqgħat, min-naħa tal-Estonja jħossu li jista’ jkun hemm lok għal aktar kollaborazzjoni.

ONOR. CARMELO MIFSUD BONNICI: Ma kellix l-opportunità li nidħol fiha, imma tista’ tgħidilna jekk hemmx reġistrati kollaborazzjoni ta’ trattati fil-kamp kulturali u edukattiv bejn pajjiżna u l-Estonja u l-Finlandja? Jew forsi xi memorandum of understanding? Apparti, ovvjament, l-Unjoni Ewropea.

DR KENNETH VELLA: Minn dak li sibt u fittixt jien, fil-kamp edukattiv kien hemm ċerti ftehimiet anke ma’ diversi universitajiet. Insemmi ftehimiet bejn l-MCAST u entitajiet edukattivi, u bejn l-ITS u l-Università ta’ Haaga-Helia fil-Finlandja. Però, mil-lat kulturali, b’mod uffiċjali, ma jidhirlix li hemm ftehim. Jista’ jkun li m’iniex korrett, però minn dak li fittixt jien, ma sibtx.

ONOR. CLAYTON BARTOLO (Segretarju Parlamentari għas-Servizzi Finanzjarji u l-Ekonomija Diġitali): Dr Vella, l-ewwel nett, naħseb nirrikonoxxu l-fatt li qed nitkellmu fuq żewġ pajjiżi li huma fost l-aktar avvanzati fid-dinja fejn jidħol l-aspett edukattiv u l-aspett teknoloġiku. Jien kelli l-opportunità nżur l-Estonja meta kellhom il-Presidenza tal-Unjoni Ewropea, fejn letteralment kienu qed jeżaminaw robots li jwassallek id-delivery tal-ikel għad-dar. Fil-fatt, kien konċett interessanti, li tkun miexi fit-triq u tara robot miexi ħdejk. Kellhom ukoll studji bid-drones. Naħseb li l-punt tiegħi, aktar milli mistoqsija, huwa li bħala pajjiż għandna ħafna x’nitgħallmu u x’nikkollaboraw ma’ dawn iż-żewġ pajjiżi, speċjalment fejn jidħol il-qasam tat-teknoloġija u l-qasam diġitali. Ġaladarba jkun hawn l-approvazzjoni għall-kariga tiegħek, bħala Gvern se nkunu qegħdin naraw li nagħmlu użu mill-pożizzjoni tiegħek b’mod partikolari fl-Estonja, pajjiż li fil-qasam diġitali għandna ħafna x’nitgħallmu minnu. Naħseb li hemm talent li jista’ jgħin anke lil żgħażagħ Maltin biex inkomplu nimxu ’l quddiem f’dan il-qasam.

DR KENNETH VELLA: Naqbel miegħek perfettament, speċjalment meta tqis li l-Estonja huwa l-ewwel pajjiż li ta ċ-ċans liċ-ċittadini tiegħu jivvotaw b’mod elettroniku lura fl-2004. Fl-2015 ħarġu bil-konċett ta’ e-residency u bdew jaqtgħu ħafna mill-burokrazija relatata ma’ żjarat f’diversi ministeri biex persuna tinqeda. Naqbel miegħek perfettament ukoll meta wieħed iqis li dan l-aħħar, l-istess Estonja ħarġet bil-konċett ta’ Invest In Estonia. Dan ma jfissirx biss li huma miftuħin għal dawk il-barranin li jridu jinvestu fl-Estonja, kif għidt ġustament inti, imma anke li jixtiequ joħorġu l-kompetenza tagħhom barra l-pajjiż. Dak huwa konċett li, kif qed tgħid tajjeb inti, juri biċ-ċar li dawn qed jipprovaw joħolqu dik li ngħidulha smart city, fejn ikollok sitwazzjoni fejn iċ-ċittadin jinqeda prattikament bl-użu tal-telefon ċellulari tiegħu. Naħseb li bħala pajjiż, għandna nħarsu lejn dik id-direzzjoni.

IĊ-CHAIRPERSON: Dr Vella, qabel ma nitolbok tirtira ftit ħalli niddiskutu b’mod liberu, tixtieq iżżid xi ħaġa oħra?

DR KENNETH VELLA: Min-naħa tiegħi, nixtieq nirringrazzjakom tal-ħin li kellkom għad-dispożizzjoni tiegħi. Mal-preżentazzjoni li għamilt, u li tajtkom kopja tagħha, inżid ngħid li l-kuntatti u l-esperjenzi li kelli fil-passat dejjem użajthom għall-ġid ta’ pajjiżi. Jekk taraw ftit l-inizjattivi li ħadt, speċjalment mil-lat edukattiv u mil-lat sportiv, dejjem kienu inizjattivi li minnhom gawdew ħafna Maltin. 

IĊ-CHAIRPERSON: Jidher li m’hawnx aktar rimarki. Dr Vella, nirringrazzjak u nitolbok biex, jekk jogħġbok, tirtira mill-Kamra tal-Kumitat sakemm il-Membri jiddiskutu bejniethom. 

Dr Kenneth Vella ħareġ mill-Kamra.

ONOR. CARMELO MIFSUD BONNICI: Sur President, ninsab sodisfatt u nittama li l-membri fil-Kumitat huma sodisfatti wkoll. Bħala botta politika, ninsabu ħafna aktar sodisfatti b’dan l-ambaxxatur minn dak li kellna preċedentement!

IĊ-CHAIRPERSON: Onor. Membri, hawn qbil dwar in-nomina ta’ Dr Kenneth Vella għall-ħatra ta’ Ambaxxatur ta’ Malta mhux Residenti għall-Estonja u l-Finlandja? (Onor. Membri: Iva) Nistgħu nsejħu lil Dr Vella biex jidħol lura.

Dr Kenneth Vella daħal fil-Kamra.

CHAIRPERSON: Dr Vella, dan il-Kumitat huwa favur li inti tiġi rakkomandat lill-Ministru għall-Affarijiet Barranin u Ewropej għall-kariga ta’ Ambaxxatur ta’ Malta mhux Residenti għall-Estonja u l-Finlandja, skont kif provdut fis-subartikolu 38(5) fit-Tielet Taqsima tal-Ħames Skeda tal-Att dwar l-Amministrazzjoni Pubblika. Għaldaqstant, skont l-istess provvediment, se nibagħtu l-parir imsemmi u l-Minuti ta’ din il-Laqgħa tal-Kumitat lill-Ministru Evarist Bartolo.

Nawgurawlek ħafna ħidma għal Malta u suċċess li, permezz tiegħu, iġġib ħafna xogħol u ġid lejn pajjiżna.

DR KENNETH VELLA: Grazzi tal-fiduċja tagħkom. Nibqgħu naħdmu dejjem għal pajjiżna.

Dr Kenneth Vella ħareġ mill-Kamra.







SMIGĦ FIR-RIGWARD TAN-NOMINA TA’ DR CLIVE AQUILINA SPAGNOL GĦALL-ĦATRA TA’ AMBAXXATUR TA’ MALTA GĦALL-ARABJA SAWDIJA

IĊ-CHAIRPERSON: Fuq l-aġenda tal-Kumitat, illum għandna wkoll in-nomina ta’ Dr Clive Aquilina Spagnol għall-ħatra ta’ Ambaxxatur ta’ Malta għall-Arabja Sawdija. Insejjaħ lil Dr Aquilina Spagnol.

Dr Clive Aquilina Spagnol daħal fil-Kamra.

Dr Aquilina Spagnol, dan il-Kumitat Permanenti dwar il-Ħatriet Pubbliċi huwa mwaqqaf permezz tal-Att li jemenda l-Att dwar l-Amministrazzjoni Pubblika, Kap. 497, u, skont dan l-istess Att, il-Membri jistgħu jagħmlulek mistoqsijiet supplimentari relatati mat-tweġibiet bil-miktub li inti bgħattilna. Ninformak ukoll li, skont l-istess Liġi, il-mistoqsijiet u t-tweġibiet għandhom, kemm-il darba l-Kumitat ma jipprovdix xort’oħra, isiru pubbliċi. 

Qabel niftaħ id-diskussjoni, nixtieq ninformak li din il-laqgħa qiegħda tiġi streamed live fuq il-website tal-Parlament, u eventwalment tiġi wkoll mxandra fuq it-television channel tal-Parlament. Għalhekk, dak kollu li jingħad huwa pubbliku. 

Dr Aquilina Spagnol, nitolbok tagħtina introduzzjoni dwarek u għaliex, jekk tiġi approvat, tista’ tagħmel ġieħ lil pajjiżna b’din il-ħatra.

DR CLIVE AQUILINA SPAGNOL: Grazzi tal-ħin. Sur President, għandi kwalifika fil-liġi u fir-relazzjonijiet internazzjonali. Nispeċjalizza fit-trasport kummerċjali bl-ajru. Ilni naħdem fil-qasam tat-trasport bl-ajru għal dawn l-aħħar għaxar snin. Qabel ma dħalt f’dan il-qasam, kont naħdem fis-settur tas-servizzi finanzjarji u s-settur bankarju, warranted minn Malta, u bħalissa qed nagħmel PhD ma’ università Ingliża. Naħdem bħala direttur għal regulatory affairs and external affairs fl-Oman, mal-grupp tal-avjazzjoni nazzjonali tal-Oman. 

IĊ-CHAIRPERSON: Dr Aquilina, magħna f’dan il-Kumitat hawn l-Onor. Mifsud Bonnici, l-Onor. Karol Aquilina, l-Onor. Clyde Puli, l-Onor. Joe Mizzi u s-Segretarju Parlamentari Clayton Bartolo. Jekk tixtieq tagħtina aktar tagħrif dwar il-kredenzjali tiegħek, inkunu onorati.

DR CLIVE AQUILINA SPAGNOL: Kif għidt, jien avukat u naħdem fis-settur tat-trasport kummerċjali bl-ajru. Ilni naħdem fil-Golf Għarbi għal dawn l-aħħar sitt snin, fejn tħarriġt hemmhekk ukoll. L-Oman huwa t-tielet pajjiż li qed inqatta’ ħin sostanzjali fih. Bdejt l-esperjenza tiegħi fis-settur bankarju. L-ewwel esperjenza internazzjonali li kelli kienet fl-2003 meta mort naħdem mal-Bank Ċentrali Ewropew (ECB). Il-kariga kienet waħda legali, kif ukoll ta’ country rapporteur. Minbarra l-konsulenza legali interna, jiġifieri, in-house legal counsel, fil-każ tiegħi kont nirrapporta fuq dak li kien qed jiġri Malta, biex il-ECB ikun jista’ jagħmel il-valutazzjoni tiegħu li jgħaddi lill-Kummissjoni. Dak iż-żmien Malta kienet għadha mhix fl-Unjoni Ewropea. Qattajt sitt snin naħdem f’dan il-qasam, fi żmien li forsi kien xi ftit jew wisq uniku għax esperjenzajt is-sħubija ta’ Malta fl-Unjoni Ewropea, kif ukoll li Malta addottat il-munita Euro. 

Ix-xogħol fi ħdan l-ECB, minkejja li kien tqil ħafna, kien rewarding. Il-pożizzjoni tiegħi kienet waħda teknika; imma kien hemm ukoll element diplomatiku, minħabba li kienet tinvolvi ħafna relazzjonijiet internazzjonali fejn tidħol il-Kummissjoni, Malta u l-ECB. Fil-każ tiegħi, kont niddjaloga ma’ Malta, mal-Bank li kien l-employer tiegħi u mal-Kummissjoni, jiġifieri, bħala rwol kien a tripartite approach. Minn hemmhekk ġejt Malta u dħalt fis-settur tal-avjazzjoni, fejn kont Head Transport tas-Civil Aviation Directorate, liema rwol kien ġdid. Dak iż-żmien ir-regolatur kien qiegħed iwaqqaf lilu nnifsu fuq linji internazzjonali, skont l-International Civil Aviation Organization (ICAO). Il-kariga tiegħi kienet ġdida, jiġifieri, kienet a drawing board phase. Tgħallimt ħafna minn din il-kariga li esponietni għal relazzjonijiet internazzjonali, fis-sens li fl-avjazzjoni ċivili trid tinnegozja u tiffirma ħafna trattati bilaterali. Minkejja li proprjament il-Ministeru tal-Affarijiet Barranin huwa s-sid ta’ dawn it-trattati, fil-prattika huwa l-Civil Aviation Directorate li jinnegozja dawn it-trattati, u mbagħad, ovvjament, jiffirma l-Ministru responsabbli. Dak iż-żmien iffirmajna numru ta’ air services agreements diffiċli, fosthom anke mar-Russja u mal-Arabja Sawdija. Tista’ tgħid li din il-kariga kkomplementat il-funzjonijiet li kelli fis-settur ta’ qabel, għalkemm fi rwol u dimensjoni differenti. Bħala parti mix-xogħol tiegħi, kont nattendi wkoll il-Market Access Committee fi Brussell u l-ICAO, fejn ħadna sehem fl-emendi ta’ trattati. Dak iż-żmien kienet qed tiġi diskussa t-Tokyo Convention u kien hemm emenda naqra taħraq. Bħala esperjenza, għenitni wkoll biex inżomm lili nnifsi kurrenti fejn jidħlu relazzjonijiet internazzjonali. Il-fatt li wieħed jirrappreżenta lil pajjiżu u jmur jiddibatti għal emenda ta’ trattat, naħseb li hija esperjenza unika u sabiħa. Bejn l-2014 u 2015 tħarriġt biex nispeċjalizza iżjed fis-settur tal-avjazzjoni mil-lat kummerċjali u mhux mil-lat regolatorju. Tħarriġt mal-Emirates ġewwa Dubaj, u akkwistajt Master’s magħhom, fejn ħadt ukoll in house training. Fl-2015 mort naħdem mal-Qatar Airways, fejn kont Senior Manager Aero Political and Regulatory Affairs. Prattikament, ir-rwol tiegħi kien li ninnegozja t-traffic rights li għandha bżonn il-linja tal-ajru mal-pajjiżi partikolari. Il-Qatar Airways hija kumpanija dinjija, u tista’ tgħid li tesponik mal-erbat irjieħ tad-dinja. 

Aero political affairs hija kontinwazzjoni ta’ dak li kont qed nagħmel f’Malta, imma fuq skala aktar miftuħa, fejn mhux biss innegozjajt traffic rights, imma anke ftehimiet, minħabba li dawn it-traffic rights ħafna drabi jkunu parti minn negozjati ħafna ikbar li l-pajjiż ikun qed jagħmel. Konna nieħdu ħsieb ukoll korrispondenza bilaterali minħabba li l-linja tal-ajru fil-pajjiż kważi tieħu wkoll xogħol tal-Ministeru. F’Malta dak ix-xogħol jagħmlu l-Ministeru, u l-linja tal-ajru tagħmel xogħol relatat sa ċertu punt. Fil-każ tal-Qatar Airways, din il-kumpanija hija kważi aktar dominanti. Minn hemmhekk mort naħdem bħala Senior Manager in terms of Operations mal-Awtorità tal-Avjazzjoni fl-Ingilterra, li f’dan il-każ kien l-international arm tas-Civil Aviation Authority (CAA). F’din il-kariga ma kelli x’naqsam xejn ma’ negozju domestiku Ingliż, imma kont assenjat il-Lvant Nofsani u l-Asja. Xogħoli kien li nieħu ħsieb il-proġetti kbar li l-Gvern Ingliż jiġi fdat fejn jidħlu linji tal-ajru, ajruporti u konsulenza f’dan il-qasam. Ħafna minn dawn il-proġetti jkunu ta’ miljuni kbar, jingħataw mill-gvernijiet klijenti lill-Gvern Ingliż, imbagħad jingħataw lis-CAA, li kienet tħaddimni. Għamilt sena f’din il-kariga, u erġajt mort lura fil-Lvant Nofsani, fil-Qatar. 

Meta kont naħdem l-Ingilterra, ftit li xejn kont inqatta’ ħin Londra, imma kont inqatta’ ħafna ħin fil-Lvant Nofsani u l-Asja. Fil-fatt, kelli żewġ proġetti kbar li kont qed nieħu ħsieb, li kienu jirrigwardaw il-Brunei u t-Tajlandja. Il-Brunei huwa pajjiż li għandu karatteristiċi simili għall-pajjiżi Għarab. Hemm l-istess riżorsi ta’ żejt, għandu command economy, u qiegħed fl-istess fażi ta’ tkabbir. Għalhekk ħassejt li nista’ nerġa’ mmur lura l-Qatar. Fl-istess waqt, fil-Qatar kien hemm persuni involuti fis-settur li bdew jistednuni u jħeġġuni biex nerġa’ mmur naħdem hemmhekk. Din id-darba mort lura naħdem mal-Istat u mhux mal-Qatar Airways, jiġifieri, mal-Ministeru tat-Trasport. Il-Qatar għaddej minn proġetti kbar ta’ avjazzjoni, fejn għandek iffirmar u negozjar ta’ kuntratti u trattati b’ritmu mgħaġġel ħafna. Fl-aħħar kariga li kelli fil-Qatar, qabel ma mxejt għal Oman, l-ewwel nett kont involut fin-negozjati tal-open skies li kkonkluda l-Qatar mal-Unjoni Ewropea. Kellna kuntratti kbar ukoll fejn jidħol ajruport u linja tal-ajru ma’ pajjiżi oħra, u ma naqasx ukoll ix-xogħol fuq traffic rights. Rigward l-ICAO, dan l-aħħar kien hemm il-kwestjoni tal-blockade, li bilfors trid tidħol fiha, għaliex il-blockade impatta ħafna fuq is-settur tat-trasport bl-ajru. Dan l-aħħar, għamilt move oħra għall-Oman, fejn qiegħed fil-kariga preżenti. Tista’ tgħid li dawn huma kollha karigi li jkomplu ma’ xulxin, b’dimensjoni teknika u diplomatika fejn jidħlu relazzjonijiet internazzjonali.

IĊ-CHAIRPERSON: Grazzi. X’se jkunu l-miri ewlenin tiegħek jekk tinħatar ambaxxatur ta’ Malta għall-Arabja Sawdija?

DR CLIVE AQUILINA SPAGNOL: Fil-parametri li jipprovdi l-Ministeru għall-Affarijiet Barranin ta’ x’għandu jkun l-irwol tal-ambaxxatur, l-ewwel u qabel kollox għandu jkun li wieħed isaħħaħ ir-rabtiet bilaterali mal-Arabja Sawdija, kif ukoll jippromovi l-interessi ta’ Malta, b’mod partikolari l-interessi kummerċjali meta qed nittrattaw mal-iktar membru b’saħħtu fil-Gulf Cooperation Council (GCC), kif ukoll interessi ekonomiċi f’termini ta’ Prodott Gross Domestiku u esportazzjoni, kif ukoll l-influwenza politika li għandha l-Arabja Sawdija. Hemm ukoll il-qasam kulturali u l-qasam soċjali. Il-pjan tiegħi huwa li mhux biss naħdem fuq diplomazija kummerċjali, li forsi tieħu s-centre stage fid-diplomazija politika, minħabba li din hija monarkija assoluta. L-Arabja Sawdija għandha ambizzjonijiet politiċi differenti minn dawk ta’ Malta. Forsi l-fora bilaterali mhix daqstant idonea biex inti ssaħħaħ ir-relazzjonijiet mil-lat politiku, imma jkun hemm aktar enfasi fuq il-kamp multilaterali. Minbarra l-kamp politiku u kummerċjali, naħseb li fir-rigward tal-kamp soċjali u kulturali hemm fejn insaħħu ħafna aktar. Għandna għeruq simili. Mhumiex l-istess, imma għandek pockets li huma simili. Nemmen li s-soċjali u l-kulturali jgħin dak kummerċjali u politiku. Nista’ nkun aktar konkret ukoll. F’moħħi għandi li dan il-pajjiż jinsab f’fażi unika, fejn għadu kif għamel riformi li naħseb li qatt ma konna nimmaġinaw li se jsiru. Anke jien, meta kont il-Qatar, ma kontx nara li l-Arabja Sawdija, pajjiż ġar li dak iż-żmien kien ħabib mal-Qatar, kien se jagħmel dawn ir-riformi ekonomiċi. Nieda l-Viżjoni 2030 li, meta dħalt ftit fiha, rajt li hija waħda mill-aħjar li hemm fil-Golf Għarbi. Din il-viżjoni mhux biss tagħfas fuq punti ekonomiċi, imma anke fuq punti soċjali li huma uragan għal pajjiż konservattiv kif inhu jew forsi kien aktar l-Arabja Sawdija. L-għan prinċipali tiegħi huwa li l-ewwel u qabel kollox inħares l-interessi ta’ Malta, u naraw kif se nsaħħu r-relazzjonijiet tagħna u nżidu l-kummerċ ma’ dan il-pajjiż. Bħala pajjiż, diġà nesportaw 50 miljun dollaru fis-sena. Minkejja li dejjem jidhru l-United Arab Emirates (UAE) u l-Qatar, aħna nesportaw l-aktar lejn l-UAE f’termini ta’ valur. Lejn il-Qatar nesportaw bejn 6 u 8 miljuni, u lejn il-UAE 35 miljun. Biex ma ngħidx ukoll li minħabba r-rabtiet li għandna bl-ajru, ħafna drabi nesportaw lejn il-Kuwajt u l-Arabja Sawdija tramite l-UAE, u allura forsi l-istatistika tkun qed tqarraq bik kemm verament qed nesportaw lejn l-Arabja Sawdija. Għandi l-impressjoni li qed nesportaw iżjed minn 50 miljun. Is-setturi li nixtieq nittratta huma s-settur tat-turiżmu, proprju minħabba r-riformi kbar li qed isiru, fejn qed jiftħu l-pajjiż għas-settur turistiku. 

Mhux biss huma, imma anke l-populazzjoni tagħhom. Din hija popolazzjoni definita bħala high income mis-sitt pajjiżi kollha tal-Golf Għarbi, mhux biss l-Arabja Sawdija. Nemmen li bħala pajjiż għandna fejn nitteppjaw ħafna iżjed forsi milli qed nagħmlu bħalissa. Minbarra li għandek id-disponbilità tal-infiq, dawn in-nies għandhom ix-xewqa wkoll li jaraw kulturi oħra billi jsiefru u joħorġu ’l barra mill-pajjiżi tagħhom, minħabba restrizzjonijiet ta’ visa li dejjem kellhom storikament. Malta, kemm bil-pożizzjoni strateġika tagħha u, fl-aħħar mill-aħħar, anke bħala membru tal-Unjoni Ewropea fejn l-Arabja Sawdija qed tiġi definita bħala strategic neighbour, naħseb li nistgħu nitteppjaw ħafna iżjed il-qasam turistiku. bi ftit irfinar tal-prodott. Qed ngħid dan għaliex għandek aspetti reliġjużi li huma jfittxu meta jmorru f’lukanda. Però naħseb li dan huwa qasam fejn nistgħu naħdmu ħafna aktar.

ONOR. CARMELO MIFSUD BONNICI: Naħseb li l-aspett reliġjuż għandu jiġi aġġornat u mogħti attenzjoni.

DR CLIVE AQUILINA SPAGNOL: Iva, dik hija xi ħaġa li esperjenzajt jien fil-Qatar, fejn f’ċerti lukandi alkoħol ma jeżistix, u allura jekk inti ma tkunx midħla ta’ din il-kultura, ma jkollokx klijentela. Tara ditti kbar rinomati ħames stilel, li inti forsi taħseb li mhux qed joffru s-servizzi kollha, imma proprju jkunu qed joffru servizz lokalizzat. F’Malta naħseb li aħna neqsin minn dan is-servizz, fejn jidħol is-settur tat-turisti mill-Golf Għarbi. Għandek ukoll is-settur tal-edukazzjoni li huwa kbir ħafna. Minħabba li qed jipprovaw jirriformaw l-ekonomija tagħhom, qed jagħtu ħafna boroż ta’ studju biex in-nies lokali jedukaw ruħhom u jidħlu f’dik li hija knowledge-based economy u mhux jibqgħu dipendenti fuq iż-żejt. Fil-fatt qed jibagħtu ħafna studenti l-Ingilterra u jagħtuhom sponsors sa livell ta’ Master’s u PhD, jiġifieri, mhux biss fuq livell primarju jew sekondarju. Nixtieq naħdem fuq dak il-binarju. Binarju ieħor huwa s-saħħa. L-Arabja Sawdija hija magħrufa ħafna għal-livell ta’ kura medika. Madanakollu, xorta għadha mhux tal-livell tal-Ġordan. Nemmen li s-settur tagħna, bejn li għandu ċertifikazzjoni ta’ pajjiż Ewropew, bejn li mmaturajna ħafna f’dik li hija kura medika, u bejn li writna legat minn pajjiż li għandu reputazzjoni kbira fis-settur tas-saħħa, u li huma stess imorru mill-Golf direttament lejn l-Ingilterra, naħseb li nistgħu nsibu niċċa oħra fejn nistgħu nkabbru d-diplomazija kummerċjali. Għandek ukoll is-settur tat-trasport, li ovvjament huwa s-settur tiegħi. Xi ħaġa li nixtieq nagħmel hija li nsibu linja tal-ajru li topera titjira diretta għal dan il-pajjiż.

IĊ-CHAIRPERSON: Grazzi. Rimarki? L-Onor. Joe Mizzi.

ONOR. JOE MIZZI: Fil-fatt, meta kont Ministru għat-Trasport konna ffirmajna memorandum of understanding mal-Arabja Sawdija fejn jidħol il-qasam marittimu. Konna tkellimna ħafna wkoll dwar l-avjazzjoni. Jidher ċar li hemm oqsma fejn wieħed jista’ jaħdem ħafna aktar, anke fejn jidħlu r-reġistrazzjoni ta’ ajruplani li joperaw fl-Arabja Sawdija. Irrid ngħid li hemm barrieri li ma tantx tkissirhom malajr, għax huma jipprovaw jipproteġu l-oqsma tagħhom ukoll. Però niftakar li kien hemm dik l-opportunità. Niftakar ukoll li meta attendejt għal laqgħa ġenerali tal-ICAO, kelli laqgħa mal-Ministru tat-trasport, fejn tkellimna dwar possibilitajiet ta’ reġistrazzjonijiet f’Malta u għoti ta’ permessi biex jiffunzjonaw hemmhekk. Naħseb li wieħed jista’ jidħol aktar f’dan il-qasam, għaliex hemm swieq importanti ħafna. Però niftakar kemm ma kenitx xi ħaġa faċli li tidħol f’dawn l-oqsma. X’inhija l-idea tiegħek biex wieħed ikun jista’ jidħol aktar f’dawn l-oqsma? 

DR CLIVE AQUILINA SPAGNOL: Naqbel miegħek li fejn tidħol reġistrazzjoni ta’ business jets, nistgħu nużaw l-infrastruttura li bnejna s’issa. Tista’ tgħid li l-prodott qed jimmatura wkoll, u nistgħu nespandu fih. Il-prodott fih innifsu tagħna joffri ħafna vantaġġi fuq li għandhom huma. Għalhekk, f’dak il-każ, il-barrier to entry diġà tkun irbaħt nofsha. Meta kont naħdem mal-Qatar Airways, ħdimt fil-qalba tal-linja tal-ajru, jiġifieri, fil-Commercial Department. Dak iż-żmien konna qed naraw kif nagħmlu linja sussidjarja ġewwa l-Arabja Sawdija, minħabba li għandha l-ikbar suq. Din hija xi ħaġa li m’għandux il-Qatar, li huwa suq intern, però linja tal-ajru tkun tridha. Fil-fatt konna waqqafna linja sussidjarja għal Al Maha. Ovvjament, kienet diġà mwaqqfa meta jien ingħaqadt magħhom fl-2015. L-importanti li jkollok il-boots on the ground, xi ħaġa li kont naraha ssir ħafna min-naħa tal-Qatar. 

Dawn, minkejja li qed jitkellmu fuq l-istess wavelength, fejn tista’ tgħid li huma nies li mitt sena ilu kienu kollha jiġu minn xulxin, fl-istess tribujiet, però xorta jrid ikollok in-nies tiegħek on the ground biex kemm jista’ jkun tispjega l-benefiċċji. Forsi din tinstema’ bħala xi ħaġa primarja fil-kontest Ewropew, imma mhijiex. Fil-każ tagħna, il-fatt li jkollna – għandna diġà – preżenza diplomatika, dejjem se jgħin. Mil-lat regolatorju, il-fatt li aħna membri fl-Unjoni Ewropeja u ffirmajna t-trattati li hemm bżonn, diġà rbaħna nofs id-diffikultà. Naħseb li jgħin ukoll il-fatt li, bħala pajjiż, miftuħin għal kulħadd. Fl-Ingilterra r-reġistru tal-business kien ħafna qabilna, imma minħabba l-pożizzjoni strateġika u kbira li huma għandhom fid-dinja, forsi għandhom ċerti frizzjonijiet. Malta hija pajjiż newtrali u għalhekk nemmen li mhux se jkollna dawk il-barrieri li jistgħu jidhru fid-dieher, kif fil-fatt kien hemm fil-Qatar. Fl-2015, il-fatt li joperaw għal Malta kienet forsi idea vaga fil-ġerarkija tal-linja tal-ajru, imma kont nidejt din l-opinjoni. Kelli l-kap tiegħi li laqa’ din it-talba, għaliex kien sema’ b’Malta. Meta mort lura l-Qatar fl-2017, sibt li dawn komplew jaħdmu fuq din l-idea, li mbagħad fl-2019 saret realtà. Naħseb li dik il-barrier to entry forsi jagħmluha tidher aktar milli verament hi. Però naqbel miegħek li kulturalment hemm ħafna sensitivitajiet li trid iżżomm magħhom, aktar milli ostakli ta’ negozju. 

IĊ-CHAIRPERSON: Grazzi. L-Onor. Carmelo Mifsud Bonnici.

ONOR. CARMELO MIFSUD BONNICI: Prosit tal-preżentazzjoni tiegħek. Nirringrazzjak tal-ħidma li qed tagħmel. Se tidħol f’settur diffiċli ħafna, però għandek background tajjeb. Ovvjament, fl-Arabja Sawdija se ssib dinja differenti.

ONOR. JOE MIZZI: Niftakar li meta kont qed nitkellem mal-Ministru għat-trasport, għalkemm huma kienu lesti biex jilqgħu dan l-appell, kienu jidhru li qed jipproteġu wisq in-naħa tagħhom. Dak huwa l-ostaklu li wieħed irid ikisser. Kien hemm inċidenti li dħalt u tkellimt mal-Ministru konċernat dwarhom, u konna solvejniehom. Dak iż-żmien, kienu waqqfu kważi flotta sħiħa reġistrata Malta milli taħdem f’pajjiżhom; imma, wara li tkellimna, solvejna l-problema. Huwa għalhekk li qed ngħid li mhux dejjem faċli. Is-sehem tiegħek huwa importanti ħafna.

IĊ-CHAIRPERSON: Nirringrazzjak, Dr Aquilina Spagnol. Nitolbok biex, jekk jogħġbok, tirtira mill-Kamra sakemm il-Membri jiddiskutu bejniethom. 

Dr Clive Aquilina Spagnol ħareġ mill-Kamra.

CHAIRPERSON: Onor. Membri, se npoġġi l-mistoqsija fuq il-ħatra ta’ Dr Clive Aquilina Spagnol bħala Ambaxxatur ta’ Malta għall-Arabja Sawdija. Dawk favur? (Onor. Membri: Aye) Dawk kontra? Agreed. Jidher li hawn qbil unanimu fuq din in-nomina. Insejħu lil Dr Clive Aquilina Spagnol lura fil-Kamra.

Dr Clive Aquilina Spagnol daħal fil-Kamra.

IĊ-CHAIRPERSON: Dr Aquilina Spagnol, il-Kumitat qabel li għandu jagħti parir favur il-ħatra tiegħek bħala Ambaxxatur ta’ Malta Residenti għall-Arabja Sawdija skont kif provdut fis-subartikolu 38 (5) fit-Tielet Taqsima tal-Ħames Skeda tal-Att dwar l-Amministrazzjoni Pubblika, Kap. 595. Skont l-istess provvediment, flimkien mal-parir imsemmi, il-Kumitat għandu jibgħat il-Minuti ta’ din il-laqgħa lill-Ministru għall-Affarijiet Barranin u Ewropej.

Nawgurawlek kull suċċess għal pajjiżna u għall-karriera tiegħek personali.

Nirringrazzjakom tal-parteċipazzjoni. Il-laqgħa hija konkluża u naġġornaw għal meta jkun hemm xi nomina oħra. 


Fil-5.34 p.m. il-Kumitat aġġorna.

